
Ed. 639. Nefndarálit [166. mál]
um frv. til laga um samkomudag reglulegs Alþingis 1952.

Frá minni hl. allsherjarnefndar.

Ég get ekki að svo stöddu fylgt þessu frv.
Það var eitt af helztu loforðum núverandi ríkisstjórnar til þjóðarinnar, er hún

settist að völdum, að hún skyldi koma í veg fyrir atvinnuleysi í landinu. Nú er
meira atvinnuleysi hér á landi en þekkzt hefur síðustu 20 árin. Mun ekki ofsagt,
að þúsundir manna séu nú atvinnulausar í kaupstöðum og kauptúnum landsins,
og í sumum þeirra hreint neyðarástand vegna atvinnuleysis.

Ég tel, að það eigi að vera eitt aðalverkefni Alþingis og siðferðileg skylda þess
að finna úrlausnir, þegar slíkt ástand hefur skapazt, hvort sem ríkisstjórnin sér
skyldu sína eða ekki.

Fyrir Alþingi liggja nú tillögur um ráðstafanir til að draga úr atvinnuleysinu,
bornar fram af þingmönnum Sósíalistaflokksíns. Þingi og stjórn hafa borizt kröfur
um slíkar aðgerðir frá verkalýðssamtökunum í Reykjavík og annars staðar.

J:<:gtel, að þingið megi ekki hætta störfum og samþykkja frestun á samkomu-
degi reglulegs Alþingis til 1. okt. n. k., nema það hafi áður gert ráðstafanir, sem
dugi til þess að draga úr því stórkostlega atvinnuleysi, sem þegar hefur skapazt,
og koma i veg fyrir, að það aukist enn, eins og sýnilega stefnir að, sé ekkert að
gert.

Verði engar slíkar ráðstafanir gerðar, áður en þessu þingi lýkur, tel ég brýna
þörf til þinghalds að nýju hinn 15. febrúar n. k., en þá á reglulegt Alþingi að koma
saman skv. 35. gr. stjórnarskrárinnar.

Eins og á stendur er ég því andvígur þessu frv. og mun greiða atkvæði gegn því.

Alþingi, 16. jan. 1952.

F. R. Valdimarsson.


